
Giellavahkko, Sáme giellavahkko, luggŋija sáme gielajt nielját jáben maŋŋálågoj. 
Sámedigge Sverjin, Vuonan ja Suoman guhttju gájkajt maŋen årrot bájkáladtjat, 
regiuvnaladtjat ja rijkaladtjat dán ikktisatj bargon. Sávvam lä ahte sáme giela 
vujdnuji, gulluji ja aneduvvuji gájk sebrudaga dáfojn Giellavahkon.

Giellavahkko lä vahkon 43, gålgådismáno 24-30 bejvijn. Giellavahkko älgij 
Ikktidum nasjuvnaj (IN) állgoälbmukgiellajáben (IYIL 2019). Dál IN lä duhkkidum 
lågejábeájgev 2022-2032 állgoälbmukgielladekádan, the International Decade 
of Indigenous Languages (IDIL). Dekáda gallgá allodit ájmon adnet, várrjalit ja 
åvdedit vierálda gájk smávva gielajt. 

Ikktisatj rahpamseremonija Giellavahko ja állgoälbmukdekáda åvdåst 
aneduvvuja gålgådismáno 23 biejven Snåasen, Vuonan. Vuona gånågis Harald V 
lä maŋen rahpamseremonijan. Sámedigge stivvraåvvdåalmatj Sverjin, 
Sámediggepresidienta Vuonan ja Suoman ja Kommunála- ja dáffoministar 
Vuonan gillgi áj maŋen årrot. Giellavahkko rahpasa färrta jáben umas sijijn 
Sámeiednamin ja merrkija álgov gåsse ikktisadtjat ävvudallap ja vujdnusij biejjap 
sáme gielajt gájk Sámeiednamin. 

Diededibme urdnimij birra Sámeiednamin, skåvve mav máhttá adnet 
Giellavahkon ja ietjá materiála gävdnuji webbabielen www.giellavahkku.org. 
Máhttá áj tjuovvot giellavahkov sosiála mediajn:

Årrjelsámegiella #gïelevåhkoe 
Ubmejesámegiella #giällavahkkuo 
Bidumsámegiella #giellavahkko 
Julevsámegiella #giellavahkko 
Nuarrtasámegiella #giellavahkku 
Anársámegiella #kielâokko 
Skålltåsámegiella #ǩiõllneä’ttel



-Ulbme sáme giellavahkojn lä ráje bajjel
vujdnusij biejjat, ij bär Sámeiednamin
ájnát gájk sebrudagan, båndásvuodav
mij gävdnuj gájk mija sáme gielajn. Mija
sihtap luggŋit diedov sáme gielaj birra
ja luggŋit sáme gielaj árvov, Håkan
Jonsson hållá, stivvraåvvdåalmatj Sverji
Sámediggen.

-Lä buorak vuäjdnet gukkte sáme giela
luggŋiduvvuji ja aneduvvuji
Giellavahkon. Mån sjaddav alvos ávon
gu tjáŋav åsestimbuvvdaj ja vuojnáv
sáme sjiltajt. Lä árrvolis gávnadit mánáj
ma ságasti sámegielav gu dat vuoseda
gukkte sáme giela vessu, Jonsson
laseda.

Silje Karine Muotka 
Vuona Sámedigge presidännta 
Gåvvå: Åse M. P. Pulk (Sámediggi)

Håkan Jonsson 
Stivvraåvvdåalmatj Sverjin
Gåvvå: Marcus Bäckström

-Giellavahkko ráje bajjel lä ájnas danen gu 
sáme giela vessu Suoma, Sverji, Vuona ja Russi 
rijjkaráje bajjel. Lä ájnas ja natuvralatj gájk 
sämijst ahte mija akktan vujdnusij biejjap ja 
ninnip iehtjame vájbmogiela árvov 
sebrudagan. Giellavahkko lä ikktisatj barrgo 
vujdnusij biejjat sáme gielajt ja luggŋit diedov 
daj birra gájk sebrudagan. Akktan válldep 
stuoráp åvdåsvásstádasav dasste ahte sáme 
giela gulluji, vujdnuji ja aneduvvuji gájk 
sebrudagan, Vuona sámediggepresidännta 
Silje Karine Muotka hållá.

-Giellavahko ulbme lä vujdnusij biejjat sáme 
gielajt älbmugij. Jus sáme giela gillgi vujdnut ja 
gullut gájk sebrudagan, dä lä ájnas stuoráp 
åsáladtja lä maŋen dán ájnas bargon, ja 
viehkedi vujdnusij biejjat sáme gielajt ja 
luggŋit sáme gielaj árvov. Jus ienap åsáladtja 
vujdnusij bejji sáme gielajt dä giela ienabut 
vujdnuji. Mija gåhttjop gájkajt maŋen årrot 
vujdnusij biejjat ja luggŋit sáme gielajt. 
Gåbbátjaga unnep ja stuoráp dago lä ájdnasa, 
Muotka hållá.



Tuomas Aslak Juuso
Suoma Sámediggepresidännta  
Gåvvå: Ville-Riiko Fofonoff/Sámediggi

-Gájka lä burist båhtem maŋen årrot 
Giellavahkon! Mån gåhtjov áj gájk
ietjá åsáladtjajt maŋen årrot: vidno, 
organisasjuvna, siebre, åjváladtja ja 
akktagadtja. Lä ájnas nåvt iedna gu 
máhttelis lä maŋen vaj lágedibme lä nåvt 
vijdes gu máhttelis sebrudaga gájk usijn, 
vaj sáme giela vujdnuji Giellavahkon. Mån 
sávav nåvt iedna gu máhttelis lágedi ja lä 
maŋen Giellavahkon, Sámedigge 
åvvdåalmatj Tuomas Aslak Juuso hållá.

-Mån sávav, da ma lä maŋen Giellavahkon 
mähtti vujdnusij biejjat sáme gielajt 
árrgabiejven. Lä alvos ájnas gájkajda ahte 
máhttá gullat ja adnet ietjas gielav 
árrgabiejven. Giellavahkon máhttá 
åvvdåmärrkan adnet sáme sjiltajt, sáme 
diededimtiekstajt jala manen ij ságastit 
sámen? Giellavahko åvvdålin ja maŋŋelin 
máhttá áj urdnit umassev giela ja kultuvra 
åvdåst. Smávva dago lä áj ájdnasa! 
Ájdnasumos lä maŋen årrot ja vujdnusij 
biejjat sáme gielajt Giellavahkon, 
Sámedigge åvvdåalmatj Tuomas Aslak 
Juuso hållá.




